
Sanz presidentea FITUR azokan izan da gaur, Nafarroa helmuga turistiko gisa aurkezteko ekitaldian 

Iruñeko Erraldoien eta Buruhandien Konpartsak ikuskizun bat eskaini du foru erkidegoaren standean, lehen aldiz
2010eko urtarrilak 21, osteguna.  Nafarroako Gobernuko presidentea, Miguel Sanz Sesma, Nazioarteko Turismo Azokan (FITUR) izan da gaur eguerdian, Nafarroako standean, hain zuzen. Azoka Madrilgo Juan Carlos I azoka esparruan egongo da, urtarrilaren 20tik 24ra. Presidenteari harrera IFEMAko buru eta Madrilgo alkate ohiak, Jose Maria Alvarez del Manzanok, egin dio, esparruaren iparraldeko sarreran. Gero, presidentea, foru erkidegoaren standera joan da, Nafarroaren eguna ospatzen baitute gaur azokan. Bisita horretan lagun izan ditu Kultura eta Turismo kontseilaria, Juan Ramon Corpas Mauleon; Parlamentuko burua, Elena Torres; eta Iruñeko alkatea, Yolanda Barcina. 
Aurrena San Fermin jaiei buruzko 3D ikus-entzunezko bat jarri dute eta, gero, Nafarroako 2010eko eskaintza turistikoaren berri eman dute eta krisiari aurre egite aldera antolatutako "Navarra te recibe gratis" kanpaina aurkeztu dute.
Nafarroako standera Nafarroako Gobernuko beste kide batzuk ere bertaratu dira: Herri Lan, Garraio eta Komunikazio kontseilaria, Laura Alba Cuadrado; Garraio zuzendaria, Susana Labiano; eta Turismo zuzendaria, Carlos Herce. Horrez gain, bisitan egon dira Nafarroako Parlamentuko Mahaiko eta Bozeramaileen Batzordeko kideak, Francisco Javier Tuñon San Martin senataria, ordezkari politikoak eta enpresetako eta sektore turistikoko kideak, besteak beste.

Sanz presidenteak adierazi du Nafarroako turismo eskaintza “bateratzailea, irekia eta solidarioa” dela. Halaber, esan du foru erkidegoa estatuaren tren makina dela eta "bizi ditugun zailtasunei" aurre egiten saiatzen ari dela, berrikuntzaren, ikerketaren eta turismo sektoreak eskaintzen dituen aukeren bitartez. Horren harian, Nafarroako turismo eta kultur eredua nabarmendu du, hainbat ekimen ari baitira martxan jartzen eta antolatzen (San Fermin jaien zentro tematikoa eta Karlismoaren Museoa, adibidez). 

Bere aldetik, Corpas kontseilariak esan du FITUR ekimen bat dela, desafio bat, baina baita aukera bat ere. Corpasek krisiaren kontrako “Navarra te recibe gratis” kanpainari buruz hitz egin du gehienbat. Alde horretatik, esan du martxoaren 1etik aurrera laguntza gehiago emango dizkietela ostatu eta jatetxeei, azpiegitura berriak jarriko dituztela (Los Arcoseko abiadura zirkuitua, esaterako) eta ondare artistikoa berritzen jarraituko dutela.
Aurkezpenaren ondoren, Iruñeko Erraldoi eta Buruhandien Konpartsako errege europarrek emanaldi bat eskaini die bertaratuei, 150. urteurrena dutela eta; azokan jardun duten lehen aldia izan da. Ondoren, bertaratuek Los Arcoseko abiadura zirkuitua zertan izango den ikusi dute, standean jarritako simulagailu birtual baten bitartez. Azkenik, foru erkidegoko hainbat elikagai dastatu dituzte. 
Nafarroako enpresetara bisita eta Udalbatzen aurkezpenak 
FITUR azokan Nafarroaren Eguna ospatu dutela eta, presidentea enpresa nafar hauen standetara joan da: Cenit, AC Hoteles, NH eta Abba Reino de Navarra hotel katea keta Puerta del Camino hotela.
Arratsalderako hainbat aurkezpen daude antolatuta. Lehenbizi, Iruñeko Udalak aurtengo eskaintza turistiko eta kulturalaren berri emango du. Ondoren, Santiago Bideko Ardoaren Ibilbidea Elkarteak argitalpen honen lehen edizioa aurkeztuko du: “Guía para el Viajero: Enoturismo en el Camino de Santiago”: 
Halaber, Zugarramurdiko Udalak Autofedearen 400. urteurrena ospatzeko ekitaldien programa aurkeztuko du. Gainera, Lizarrako Udalak eta Erdi Aroko Hiri eta Hiribilduen Sareak Erdi Aroko Pintxoen 3. Lehiaketaren berri emango dute; hirugarren edizio hori aurten egingo dute. Azkenik, Eventos Zunzarren enpresak Nafarroako azoka eta ekitaldi esparru berria aurkeztuko du: REFENA. Esparru hori Iruñean dago. 

Turismoari buruzko 2009ko datuak
Gaurko aurkezpenean turismoari buruzko 2009ko datuen berri eman dute. Estatistika Institutuak erregistratutako establezimendu turistikoen gainean dauzkan datuen arabera, 2009an Nafarroan milioi bat inguru bidaiari ibili dira eta 2,2 milioi gau eman dituzte. Beraz, bidaiari kopuruak %3,2 egin du behera eta gau kopuruak %2,3.
Familitur Turismo Azterlanen Institutuak eta Frontur erakundeak egindako galdeketatako datuei dagokienez (ohiko eremutik kanpo gaua eman duten estatuko turistei eta foru erkidegoan gauak eman dituzte atzerriko turistei buruzkoak, hurrenez hurren), Nafarroan 2,3 milioi turistek egin dute lo, gutxi gorabehera. Familitur Institutuaren arabera, abuztutik turista kopuruak %4,3 egin du gora; Frontur erakundearen arabera, ordea, azarotik %1,8 egin du behera.
Proposamen turistiko guztiak hiru dimentsiotan
Azokak irauten duen bost egunetan Nafarroari buruzko 3D pelikula bat jarriko dute, bertaratzen direnek bisita birtual bat egin dezaten. Hala, Nafarroako standa zinema areto txiki baten modukoa izango da eta bisitariek foru erkidegoa ezagutu ahal izango dute, irudi argiago, sakonago eta benetakoagoen bitartez. Pelikula ikusteko behar diren betaurreko binokularrak standean bertan emango dituzte. 


Bideoak zazpi minutu dauzka eta Nafarroako produktu turistiko nagusiak agertzen dira: San Fermin jaiak, Santiago bidea, Pirinioak, Karlismoko bideak, sorginkeria eta Ernest Hemingway. Filma ITP Producciones Audiovisuales produkzio etxe nafarrak egin du.

Ikus-entzunezkoa jartzeko espazio ireki bat dago standean eta irudiak aretotik kanpo ere ikusten dira; filma bisitarien erakargarri ere bada, beraz. Azokak irauten duen bitartean saio jarraituak egingo dituzte.

Horrez gain, bisitariek 1 formulako automobil gidarien lekuan jar daitezke, Los Arcoseko zirkuitu berriaren simulagailuan. Zirkuituko irudiak 46 hazbeteko telebistan agertzen dira eta gidaria aurrean jartzen da. Simulagailua Simax Virt enpresa nafarrak sortu du.

Asteburuan ere izango da zer gozatu. Izan ere, Zugarramurdiko bizilagun talde batek antzezpen bat egingo du, Logroño Autofedearen ondorioz hildako Zugarramurdiko emakumeak omentzeko; aurten, izan ere, 400 urte dira hil zirela. Antzezpenak larunbatean eta igandean egingo dituzte, 13.00etan, 16.00etan eta 17.30ean, Nafarroako standean bertan. 

